
Da Renzo : M’è venuto in sogno il nostro Renzo Oriani 

e m’ha dettato un saluto che vi leggo pari pari (Don Arnaldo) 
 

Mé car amis, che bellezza 

Vedev tucc insèmma anmò ‘na volta, 

Che cuntentezza! 

Ma voeuri no vedev cun la faccia storta! 

Quand che s’è in compagnia 

Pò no mancà un po d’allegria. 

Sù cun la vita, stee cuntent 

Sont minga sparìi, fini’ ’n del nient! 

El nòster Signur el ma sicūraa 

Che l’è semper cun nùmm a sta’ de càa. 

E quand el ghè Lu, semm tucc insèmma : 

Nùmm de chì, vialter de là. 

Ma l’è un moment, 

Giust el temp de penàa un ciccin 

Perchè a la fin, tucc cuntent  

Starèmm insema, starèmm visīn. 

 

Ma, demm a traa : cosa si dree faa? 

Una targheta, un bel discurs,  

Una lacrimeta, un pu d’emuziun? 

Ma lassè staa! Cossa vurii’ 

Tùtt quel ch’u faa l’è staa de mori’ cuntent 

Domà d’avèg vursù ben a tanta gent. 

De vess reussi’ una quàj volta a faa rìd un poo, 

Per cascia via i brutt pensér, la malinconia 

Cunt una quài barzeleta, ‘na quai poesia. 

L’è assée che tucc se metum insèmma, 

Ognün a faa quel che ghe speta 

Cun tanto amur, cun carità 

Per somenà in sto pover mund un poo de bontà. 



Poeù, credìm, la ricompensa la vegn a so temp:  

Una gioia immensa! 

Degh nò a traa ai malauguri, 

Tegness tacàa a la bròcca bona, la nostra fed : 

Ve l’assicūri, l’è quela giusta  

Che me cunsent de sommenàa del bon formènt. 

La zizania la brusarà e tùtt el marsc de sto’ mund, 

Vel disi mi, in del foeugh el finiràa. 

Quel che resta l’è la bontà : e  var la pèna de fadigàa! 

Cerchèe de voress ben e, insèmma, de dass ‘na man 

A risolv i voster prublema vardand in sū : 

La nostra Mama, la Madòna, e ‘l bon Gesü’! 

 

Se go anmò bisogn d’una quai orazion 

Disela, per mi, cun devoziun. 

Che mi me desmenteghi mai de vialter, 

De la me Dòna, di me Tòsann  

E d’ogni amìs che gh’hoo ‘n del coeùr, 

Ve sto visìn, semm no luntan, stee in pàs e bòn 

Perché quel che resta l’è domà l’amor ch’emm somenàa. 

 

Ve saludi cun tùtt el coeùr, 

Un basin a la mia Dòna e ai me Tòsann 

E a tucc i alter una brasciada e una strengiùda de màn. 

El vòster amìs d’un dì e per semper, 

Cun tutt el coeùr. 

 

     El voster  Renzo (ottobre 2013) 

(Riproduzione in testo di Don Arnaldo Martinelli) 


